
praceres solitarios por Nicolás Vidal

CRÓNICA

Operación	
Masacre
En	1957	un	escritor	e	xornalista	
arxentino	de	apenas	trinta	anos	publica	
un	libro	que	se	adianta	en	anos	ao	
denominado	novo	periodismo,	o	que	conta	
con	técnicas	literarias	sucesos	reais.

RODOLFO WALSH | LIBROS DEL ASTEROIDE | 248 PÁX. | 17,95 €

A aparición de “Operación Masacre” é un fito na 
narrativa de denuncia e fixo de Rodolfo Walsh 
un referente. Agora aparece unha nova edición 
deste clásico a cargo de Libros del Asteroide, na 
edición de 1972 cando xa Walsh fai referencia 
ás anteriores. Partindo do comentario nun bar, 
“Hay un fusilado que vive”, o escritor e xornalista 
cultural abandona a súa torre de marfil para 
comezar unha investigación que compromete ao 
goberno militar do seu país que vén de derrocar ao 
xeneral Perón. Cun insólito dominio da información 
e do xeito de amosala, Walsh relata como un grupo 
de xente que se xunta nunha casa para escoitar a 
radio é confundida con perigosos conspiradores. 
Son levados a un vertedoiro onde son fusilados: 
se non fose tan tráxico semellaría unha broma 
chocalleira do destino como aquel chiste de Gila: 
“Eu non son coxo, é que me fusilaron mal”, e parte 
do grupo fuxe. Walsh relata con mano mestra 
o sucedido antes e despois do fusilamento. O 
espléndido prólogo de Leila Guerriero contextualiza 
a obra e a metamorfose do seu autor, vítima cos 
anos dunha nova ditadura militar.

NOVELA XUVENIL

PALABRA DE BRUXA

ANDREA BARREIRA FREIJE | GALAXIA |168 PÁX. | 12,20 €

Chega a segunda novela da xornalista Andrea 
Barreira Freije dentro da colección Costa 
Oeste de Galaxia. Unha proposta histórica 
que desde unha perspectiva de xénero narra a 
historia de Berenice, unha muller afoutada e 
independente. Porén, o seu xeito de vida libre 
incomoda ao poder e á Inquisición que seguirá 
de preto os seus pasos. Moi ben documentada 
desde o punto de vista etnográfico, a novela é o 
canto a un xeito de seres libre dunhas mulleres 
que tiveron que cargar cunha sona de “bruxas” 
e “herexes” e pagar un alto prezo pola súa 
liberdade.

ENSAIO LITERARIO

EN LA CIUDAD LÍQUIDA

MARTA REBÓN | CABALLO DE TROYA | 402 PÁXINAS | 20,90 €

Nesta volume que navega entre varios xéneros 
como libro de viaxes, crónica histórica da Rusia 
contemporánea, álbum fotográfico, diario ou 
ensaio literario, Marta Rebón compón con man 
exquisita un monumento de amor á literatura 
en xeral e á rusa en particular. Un libro cheo de 
anécdotas e digresións que pasa polo sentido 
e valor da tradución (no que a autora é unha 
reputada profesional), a fascinación polo 
deserto e por certas cidades. No fondo, un texto 
que fai que devezamos por ler a Dovstoievski, 
Tolstoi, Ajmatova ou Dovlatov. Unha marabilla.   


